
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ

ՈՐՈՇՈՒՄ
15 հոկտեմբերի 2014 թվականի №389Ա
ք. Երևան

«ԷՐԻԷՄ ԷՆԵՐՋԻ» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆ «ՌԻՆԴ» ՓՈՔՐ ՀԻԴՐՈԷԼԵԿՏՐԱԿԱՅԱՆՈՒՄ ԷԼԵԿՏՐԱԿԱՆ ԷՆԵՐԳԻԱՅԻ (ՀԶՈՐՈՒԹՅԱՆ) ԱՐՏԱԴՐՈՒԹՅԱՆ №0257 ԼԻՑԵՆԶԻԱՆ ԿԱՍԵՑՆԵԼՈՒ ՄԱՍԻՆ

Հաշվի առնելով, որ՝ 

ա) Հայաստանի Հանրապետության հանրային ծառայությունները կարգավորող հանձնաժողովի (այսուհետ՝ Հանձնաժողով) 2007 թվականի հուլիսի 20-ի №311Ա որոշմամբ «ՄՏՔԻ ԲԱՆԱԼԻ» սահմանափակ պատասխանատվությամբ ընկերությանը տրամադրվել է Վայոց ձորի մարզի Աղավնաձոր համայնքում՝ Եղեգիս գետի վրա կառուցված ոռոգման №2 ջրատարի վրա, «ՌԻՆԴ» փոքր հիդրոէլեկտրակայանի կառուցման №0257 լիցենզիան, որը Հանձնաժողովի 2013 թվականի հուլիսի 31-ի №288Ա որոշմամբ վերաձևակերպվել է «ԷՐԻԷՄ ԷՆԵՐՋԻ» սահմանափակ պատասխանատվությամբ ընկերության (այսուհետ՝ Ընկերություն) անվամբ՝ որպես էլեկտրական էներգիայի (հզորության) արտադրության լիցենզիա, 

բ) Հանձնաժողովի 2014 թվականի հուլիսի 16-ի N270Ա որոշման (այսուհետ՝ Որոշում) 3-րդ կետի 2-րդ ենթակետով №0257 լիցենզիայի պայմանները չկատարելու պատճառով «ՌԻՆԴ» փոքր հիդրոէլեկտրակայանի կառուցման ժամանակահատվածը երկարաձգելու համար, Ընկերությանը պարտավորեցվել է Որոշումն ուժի մեջ մտնելու պահից քառասունհինգօրյա ժամկետում Հանձնաժողով ներկայացնել հինգ միլիոն ութսուն հազար դրամ գումարի նոր երաշխիք` մինչև 2015 թվականի սեպտեմբերի 8-ը գործողության ժամկետով, ինչն Ընկերության կողմից չի կատարվել,
գ) Հանձնաժողովի 2014 թվականի սեպտեմբերի 3-ի №ՍԱ-1930ի գրությամբ Ընկերությանն առաջարկվել է հնարավորինս սեղմ ժամկետում կատարել Որոշմամբ նախատեսված պարտավորությունները և նախազգուշացվել է, որ դրանք չկատարելու դեպքում Հանձնաժողովն իրավասու է կիրառել «Էներգետիկայի մասին» Հայաստանի Հանրապետության օրենքի 42-րդ հոդվածով նախատեսված տույժ, 

դ) Հանձնաժողովը 2014 թվականի սեպտեմբերի 17-ից Ընկերության նկատմամբ հարուցել է վարչական վարույթ՝ Որոշման պահանջների խախտման փաստի ուսումնասիրության նպատակով, որի մասին Ընկերությունը ծանուցվել է Հանձնաժողովի 2014 թվականի սեպտեմբերի 17-ի №ՍԱ-2104ի գրությամբ, և առաջարկվել է ներկայացնել հարուցված վարույթի շրջանակում ուսումնասիրվող հարցի առնչությամբ փաստարկներն ու դրանք հիմնավորող փաստաթղթերը,
ե) վարչական վարույթի շրջանակում Ընկերությունը 2014 թվականի սեպտեմբերի 25-ի գրությամբ հայցել է Հանձնաժողովի ներողամտությունը և պարտավորվել է մինչև 2014 թվականի հոկտեմբերի 2-ը ներկայացնել նոր երաշխիքը, ինչը ևս Ընկերության կողմից չի կատարվել,
զ) Հանձնաժողովի աշխատակազմի կողմից իրականացված վարչական վարույթի արդյունքում փաստվել է Ընկերության կողմից Որոշման 3-րդ կետի 2-րդ ենթակետի խախտման փաստը, և
հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածի 1-ին կետի «գ» ենթակետը` Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Որոշման 3-րդ կետի 2-րդ ենթակետի խախտման հիմքով կասեցնել Ընկերությանը տրամադրված էլեկտրական էներգիայի (հզորության) արտադրության №0257 լիցենզիայի գործողությունը՝ մինչև խախտման պատճառի վերացումը:
2. Ընկերությանը՝
1) սույն որոշումն ուժի մեջ մտնելու պահից մեկամսյա ժամկետում կատարել Որոշման 3-րդ կետի 2-րդ ենթակետի պահանջը.

2) ընդունել ի գիտություն, որ Ընկերությունն իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հանձնաժողով կամ Հայաստանի Հանրապետության վարչական դատարան:
3. Սույն որոշումն ուժի մեջ է մտնում ստորագրման պահից:
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ

 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ

 ՀԱՆՁՆԱԺՈՂՈՎԻ ՆԱԽԱԳԱՀ՝
Ռ. ՆԱԶԱՐՅԱՆ
 ք. Երևան

 15 հոկտեմբերի 2014թ.

